
Pas disa vitesh rivalitet politik,
LV-ja dhe PDK-ja gjetën gjuhë
të përbashkët për zgjedhjen e
Justina Shiroka Pulës
presidente e Kosovës, duke
shmangur zgjedhjet e reja

parlamentare. Kompromisi
përfshiu edhe miratimin e
ndryshimeve në Ligjin për
Gjykatën Speciale, një kërkesë e
PDK-së, për efektet e së cilës
LV-ja vazhdon të shprehë

dyshime. A ishte ky një afrim i
vërtetë mes dy rivalëve apo
vetëm një përputhje interesash?
Dhe sa e pavarur do të jetë
presidentja nga partitë që e
sollën në pushtet?

RIKUJTIM 
I STUDIMIT
PËR 30
SHKELJET 
E GJYKATËS
SPECIALE F. 6-7

Nga: Arsim BAJRAMI,
akademik 

PRISHTINË, 12 TETOR - Kosova do të
investojë 41 milionë euro në
modernizimin e shëndetësisë
publike, përmes marrëveshjeve
të nënshkruara me Bankën
Evropiane të Investimeve (EIB)
dhe Bankën për Zhvillim të
Këshillit të Evropës (CEB).
Lajmin e ka bërë me dije ministri
i Shëndetësisë, Arben Vitia, i cili
ka theksuar se investimet
synojnë pajisjen e institucioneve

shëndetësore me teknologji
moderne, avancimin e
diagnostikimit dhe
përmirësimin e cilësisë së
shërbimeve për qytetarët. Sipas
Vitisë, investimet do të
përfshijnë Qendrën Klinike
Universitare të Kosovës (QKUK),
spitalet rajonale dhe Qendrat
Kryesore të Mjekësisë Familjare.
Në kuadër të fazës së dytë të
projektit janë paraparë edhe

investime në infrastrukturën
shëndetësore. 
Ndër projektet e planifikuara
janë ndërtimi i korridoreve të
ngrohta ndërmjet klinikave të
QKUK-së, përmirësimi i qasjes
për personat me aftësi të
kufizuara dhe ndërtimi i
Qendrës së Hospisit, për të cilën
tashmë është ndarë lokacioni.
Ministri Vitia ka bërë me dije se
Qendra e Hospisit do të ofrojë

kujdes paliativ, lehtësim të
dhimbjes dhe mbështetje për
pacientët në fazë terminale dhe
familjet e tyre. Ai ka falënderuar
ministrin e Financave, Hekuran
Murati, si dhe partnerët
ndërkombëtarë për
mbështetjen në fuqizimin e
sistemit shëndetësor publik në
Kosovë. Sipas ministrit, këto
investime synojnë krijimin e
kushteve më moderne në

institucionet shëndetësore dhe
ofrimin e shërbimeve më
cilësore e më të qasshme për
qytetarët.

41 milionë euro investime për modernizimin e shëndetësisë publike në Kosovë

TIRANË, 12 TETOR - Shqipëria dhe
Izraeli kanë nënshkruar
marrëveshje për bashkëpunim
në disa fusha, përfshirë sigurinë,
teknologjinë, ekonominë dhe
shëndetësinë.
Marrëveshja për
Bashkëpunimin e Përgjithshëm
u nënshkrua në Tiranë nga
ministri për Evropën dhe Punët
e Jashtme i Shqipërisë, Ferit
Hoxha, dhe homologu i tij
izraelit, Gideon Saar, i cili po
qëndron për vizitë zyrtare në
Shqipëri.
Sipas Ministrisë së Jashtme të
Shqipërisë, marrëveshja synon
të krijojë një kuadër
bashkëpunimi ndërmjet dy
qeverive dhe të mundësojë
zhvillimin e projekteve të
përbashkëta në fusha me
interes të ndërsjellë.
Këto fusha përfshijnë tregtinë,
inovacionin dhe teknologjinë,
bujqësinë, menaxhimin e
ujërave, energjinë,
shëndetësinë, arsimin, sigurinë,
turizmin dhe kulturën.
Ministri Hoxha tha se
nënshkrimi i marrëveshjes
shënon një pikë të rëndësishme
në marrëdhëniet mes dy
vendeve, duke veçuar
bashkëpunimin në fushën e
sigurisë. “Shqipëria dhe Izraeli i
kushtojnë rëndësi të veçantë
luftës kundër terrorizmit dhe
ekstremizmit të dhunshëm,
luftës kundër antisemitizmit,
përballimit të kërcënimeve
hibride dhe rreziqeve të reja
ndaj sigurisë kombëtare”, tha
Hoxha.

Ai theksoi gjithashtu rëndësinë
e bashkëpunimit në sigurinë
kibernetike, duke falënderuar
Izraelin për mbështetjen që i ka
dhënë Shqipërisë pas sulmeve
kibernetike të vitit 2022. “I jemi
thellësisht mirënjohës Izraelit
për mbështetjen e çmuar që i ka
dhënë Shqipërisë në forcimin e
kapaciteteve tona të mbrojtjes
kibernetike, pas sulmeve
brutale kibernetike të Iranit dhe
grupeve të lidhura me të, në
vitin 2022, kundër
infrastrukturës sonë kryesore
digjitale”, tha ai.
Hoxha shtoi se Shqipëria synon
ta forcojë më tej
bashkëpunimin me Izraelin në

këtë fushë.
Duke folur për zhvillimet në
Lindjen e Mesme, ministri
Hoxha dënoi sulmet e Iranit dhe
të grupeve të lidhura me të,
duke thënë se ato cenojnë
paqen dhe sigurinë në rajon. Ai
rikujtoi gjithashtu qëndrimin e
Shqipërisë ndaj Teheranit, të
cilin vendi e ka shpallur shtet
sponsorizues të terrorizmit.
Ministri Hoxha tha se gjatë
takimit u diskutua edhe për
zhvillimet në Ballkanin
Perëndimor. Sipas tij, njohja e
Kosovës nga Izraeli dhe
marrëdhëniet mes dy vendeve
janë pjesë e përpjekjeve për
forcimin e stabilitetit dhe

bashkëpunimit në rajon.
Ministri i Jashtëm izraelit,
Gideon Saar, vlerësoi mbrojtjen
që Shqipëria ua ofroi hebrenjve
gjatë Luftës së Dytë Botërore, si
dhe qëndrimin e saj kundër
Hamasit, organizatë e shpallur
terroriste nga Shtetet e
Bashkuara dhe Bashkimi
Evropian. “Është koha që ta
kthejmë miqësinë në vepra dhe
ta zgjerojmë partneritetin tonë”,
tha Saar.
Sipas Ministrisë së Jashtme të
Shqipërisë, në takim u diskutua
edhe për sfidat e sigurisë
rajonale dhe globale si dhe për
kontributin e Shqipërisë në
kuadër të Bordit të Paqes.

Bashkëpunimi në 
mbrojtje dhe siguri

Marrëdhëniet mes Shqipërisë
dhe Izraelit janë zgjeruar vitet e
fundit, përfshirë në fushat e
mbrojtjes, sigurisë kibernetike,
shëndetësisë, bujqësisë dhe
turizmit.
Në vitin 2025 kompania
shtetërore shqiptare KAYO dhe
kompania izraelite Elbit Systems
njoftuan bashkëpunimin për
ngritjen e një akademie të
aviacionit në Vlorë. Projekti
synon trajnimin e pilotëve
ushtarakë dhe civilë si dhe të
kontrollorëve të trafikut ajror.
Në fushën e teknologjisë dy
vendet kanë bashkëpunuar për
forcimin e sigurisë kibernetike,
shkëmbimin e ekspertizës dhe
mbrojtjen e infrastrukturës
digjitale.
Ndërkohë, më 24 maj, Kuvendi i
Shqipërisë miratoi ligjin për
pjesëmarrjen e Forcave të
Armatosura shqiptare në
operacionin e Forcës
Ndërkombëtare të Stabilizimit
në Gazë.
Ligji parasheh mundësinë e
angazhimit të deri 40
ushtarakëve shqiptarë në këtë
mision. Detyrat e tyre mund të
përfshijnë garantimin e sigurisë
dhe stabilitetit, mbrojtjen e
personelit dhe infrastrukturës,
mbështetjen e operacioneve
humanitare, si dhe monitorimin
dhe raportimin e situatës së
sigurisë, në përputhje me
mandatin e misionit dhe
kuadrin e Bordit të Paqes.

SHQIPËRIA DHE IZRAELI NËNSHKRUAJNË
MARRËVESHJE PËR BASHKËPUNIM, 
FOKUSI NË SIGURI DHE TEKNOLOGJI

PRISHTINË, 12 TETOR -
Operacionet Speciale të Forcës
së Sigurisë së Kosovës (FSK), në
bashkëpunim me partnerët
strategjikë nga Shtetet e
Bashkuara të Amerikës,
Shqipëria dhe Kroacia, kanë
përmbyllur me sukses ushtrimin
fushor “Valor shield 2026”. 
Në këtë ushtrim morën pjesë

edhe institucionet e tjera të
sigurisë në Kosovë, me qëllim të
avancimit të kapaciteteve
operacionale dhe forcimit të
bashkëpunimit ndërmjet
forcave pjesëmarrëse. Sipas
njoftimit, ushtrimi u fokusua në
avancimin e aftësive në fushën e
luftës jokonvencionale, testimin
e aftësive profesionale dhe

specialistike, forcimin e
ndërveprueshmërisë mes
forcave, si dhe harmonizimin
me standardet e Operacioneve
Speciale të partnerëve
pjesëmarrës. 
“Valor shield 2026” dëshmon
përparmin e vazhdueshëm të
Operacioneve Speciale të FSK-
së, të mbështetura nga

Operacionet Speciale të
Shteteve të Bashkuara të
Amerikës dhe bashkëpunimi i
qëndrueshëm me partnerët
vendorë e ndërkombëtarë.
Ushtrimi konsiderohet një hap i
rëndësishëm drejt konsolidimit
të një force profesionale dhe të
ndërveprueshme, të gatshme
për ta përmbushur misionin e

saj në mbështetje të sigurisë
kombëtare dhe bashkëpunimit
ndërkombëtar.

FSK-ja përmbyll me sukses ushtrimin fushor “Valor shield 2026”

PRISHTINË, 12 TETOR - Kryesia e
Kuvendit të Kosovës ka
vendosur që seanca e radhës
plenare të mbahet të enjten,
më 15 tetor, duke filluar nga
ora 10:00. Kështu ka bërë me
dije kryetarja e Kuvendit të
Kosovës, Albulena Haxhiu, e
cila ka njoftuar se seanca do
të nisë me deklarimet jashtë
rendit të ditës dhe pyetjet
parlamentare. Më pas

deputetët do të shqyrtojnë
një sërë çështjesh që lidhen
me sundimin e ligjit dhe
funksionimin e
institucioneve.
Në rend dite është shqyrtimi
në lexim të dytë i Projektligjit
për parandalimin e pastrimit
të parave dhe luftimin e
financimit të terrorizmit,
zgjedhja e dy anëtarëve
joekzekutivë të Bordit të

Bankës Qendrore të Kosovës
si dhe formimi i Komisionit
ad hoc për përzgjedhjen e
anëtarëve të Bordit të Radio
Televizionit të Kosovës
(RTK).
Haxhiu ka theksuar se
Kuvendi duhet ta ushtrojë
mandatin me seriozitet,
transparencë dhe
përkushtim ndaj interesit
publik.

Kuvendi mban seancë plenare të enjten, në rend dite projektligji për pastrimin e parave

PRISHTINË, 12 TETOR -
Komisionarja evropiane për
Zgjerim, Marta Kos, tha se
ndryshimet në Ligjin për
Dhomat e Specializuara të
Kosovës bien ndesh me
detyrimet themelore të vendit
ndaj BE-së dhe janë të
papranueshme. Duke folur para
takimit të ministrave të Jashtëm
të BE-së në Luksemburg, më 12
tetor, Kos kritikoi ndryshimin e
rregullave ligjore ndërkohë që
proceset gjyqësore janë ende në
zhvillim. “Dua të jem e qartë se
ndryshimet në Ligjin për
Dhomat e Specializuara në
Kosovë bien ndesh me detyrimet
themelore të Kosovës ndaj BE-së.
Kjo është e papranueshme”, tha
Kos. Sipas saj, ndryshimi i
rregullave gjatë zhvillimit të një
procesi gjyqësor bie ndesh me
standardet ndërkombëtare të
sundimit të ligjit. “Mesazhi im
është shumë i thjeshtë. Zgjerimi
evropian po ecën përpara. Nëse
vendet kandidate bëjnë hapa
prapa, ato nuk janë në rrugën e
duhur dhe nuk do të mund të
bëhen anëtare të BE-së”, tha ajo.
Deklarata e Kosit vjen pasi
Kuvendi i Kosovës miratoi, javën
e kaluar, ndryshimet në ligjin që
rregullon funksionimin e
Dhomave të Specializuara në
Hagë, të njohura si Gjykata
Speciale.
Ndryshimet u propozuan nga
Partia Demokratike e Kosovës
vetëm pesë ditë pas aktgjykimit
të 16 shtatorit, kur Dhomat e
Specializuara dënuan ish-
presidentin e Kosovës, Hashim
Thaçi, dhe tre ish-udhëheqësit e
tjerë të Ushtrisë Çlirimtare të
Kosovës - Kadri Veselin, Jakup
Krasniqin dhe Rexhep Selimin -

me gjithsej 81 vjet burgim për
krime lufte.
Të katërt u deklaruan të
pafajshëm gjatë gjithë procesit
gjyqësor.
Ndryshimet ligjore synojnë ta
kufizojnë juridiksionin e
Dhomave të Specializuara, duke
ngushtuar periudhën kohore
dhe kategoritë e veprave penale
që ato mund të trajtojnë. Ato
parashohin, ndër të tjera, uljen e
dënimit maksimal me burgim në
15 vjet, mundësinë e ankimimit
në Gjykatën Supreme të Kosovës
dhe vuajtjen e dënimeve në
Kosovë.

BE-ja kërkon respektimin
e pavarësisë së Speciales

Deklarata e Kosit është
paralajmërimi më i fundit nga
BE-ja lidhur me ndryshimet
ligjore.
Më 8 tetor Shërbimi Evropian i
Veprimit të Jashtëm deklaroi se
ndryshimet në Ligjin për

Dhomat e Specializuara janë në
kundërshtim me detyrimet
ndërkombëtare të Kosovës ndaj
BE-së.
Në reagim, BE-ja theksoi se
Dhomat e Specializuara janë
institucion i pavarur gjyqësor, i
themeluar përmes vendimeve të
Kuvendit të Kosovës në vitet 2014
dhe 2015, dhe se mandati dhe
pavarësia e tyre duhet të
respektohen plotësisht.
BE-ja i bëri thirrje Kosovës t’i
respektojë detyrimet
ndërkombëtare, ta garantojë
pavarësinë e gjykatës, drejtësinë
për viktimat dhe familjet e tyre
nga të gjitha komunitetet, si dhe
mbrojtjen dhe sigurinë e
dëshmitarëve.
Shqetësime të ngjashme
shprehu edhe Ambasada e
Gjermanisë në Prishtinë, duke
theksuar se pavarësia e
Dhomave të Specializuara nuk
mund të cenohet.
PDK-ja, nga ana tjetër, e
kundërshtoi vlerësimin e BE-së.
Deputeti i kësaj partie, Përparim

Gruda, tha se ndryshimet nuk
shkelin asnjë detyrim
ndërkombëtar të Kosovës. Sipas
PDK-së, synimi nuk është
mbyllja e gjykatës, por kufizimi i
mandatit të saj në përputhje me
qëllimin për të cilin ishte
themeluar.
Kryeministri Albin Kurti,
ndërkohë, i kishte cilësuar
ndryshimet si të ngutshme dhe
jo mjaftueshëm të analizuara,
megjithëse Lëvizja e tij
Vetëvendosje i mbështeti ato
gjatë shqyrtimit në Kuvend.
Dhomat e Specializuara janë
pjesë e sistemit gjyqësor të
Kosovës, por funksionojnë në
Hagë me gjyqtarë dhe prokurorë
ndërkombëtarë. Ato u
themeluan për t’i trajtuar
pretendimet për krime të kryera
gjatë dhe pas luftës së viteve
1998-1999 në Kosovë.
Baza e themelimit të tyre lidhet
edhe me marrëveshjet
ndërkombëtare të Kosovës me
BE-në, përfshirë shkëmbimin e
letrave të vitit 2014, që

parashihte konsultime për
ndryshime ligjore që mund ta
preknin mandatin e gjykatës.

Një tjetër pengesë në
marrëdhëniet Kosovë -

BE

Kundërshtimi i BE-së ndaj
ndryshimeve në Ligjin për
Gjykatën Speciale shton edhe një
tjetër çështje mospajtimi në
marrëdhëniet mes Brukselit dhe
Prishtinës, në një kohë kur
Kosova ende nuk e ka marrë
statusin e vendit kandidat për
anëtarësim në bllok.
Kosova aplikoi për anëtarësim në
dhjetor të vitit 2022, por mbetet
vendi i vetëm në Ballkanin
Perëndimor pa statusin e
kandidatit.
Përparimi i saj drejt BE-së varet,
ndër të tjera, nga reformat në
sundimin e ligjit, funksionimi i
institucioneve demokratike dhe
normalizimi i marrëdhënieve
me Serbinë.
Në raportin e fundit për
zgjerimin, Komisioni Evropian
theksoi se afrimi me BE-në
kushtëzohet nga përparimi në
demokraci, sundimin e ligjit dhe
respektimin e të drejtave
themelore.
Ai ritheksoi, gjithashtu,
rëndësinë e normalizimit të
marrëdhënieve me Serbinë për
perspektivën evropiane të
Kosovës.
Rrugën e Kosovës drejt
anëtarësimit e ndërlikon edhe
fakti që pesë vende anëtare të
BE-së - Spanja, Greqia, Rumania,
Sllovakia dhe Qiproja -
vazhdojnë të mos e njohin
pavarësinë e saj.

KOS: NDRYSHIMET NË LIGJIN PËR SPECIALEN 
JANË TË PAPRANUESHME PËR BE-në

PRISHTINË, 12 TETOR -
Ministri i Mbrojtjes i
Kosovës, Ejup Maqedonci,
ka zhvilluar një takim me
homologun lituanez,
Robertas Kaunas, në
margjinat e Forumit të
Sigurisë në Varshavë 2026.
Përmes një postimi,
Maqedonci ka bërë me dije
se në këtë takim është
diskutuar për thellimin e
bashkëpunimit ndërmjet

Kosovës dhe Lituanisë në
fushën e mbrojtjes. Sipas tij,
në fillim të takimit ministri
lituanez shprehu mirënjohjen
për kontributin e Kosovës në
kuadër të koalicionit të
deminimit, duke vlerësuar
angazhimin e vendit në këtë
fushë.
Gjatë takimit të dy ministrat
diskutuan edhe për
Programin e Mbrojtjes
Gjithëpërfshirëse të

Kosovës, i cili, sipas
Maqedoncit, ka ngjashmëri
me sistemin lituanez të
mbrojtjes totale.
Po ashtu, diskutuan për
mundësitë e bashkëpunimit
në zhvillimin e industrisë së
mbrojtjes. Maqedonci
theksoi se bashkëpunimi
me Lituaninë paraqet një
mundësi të rëndësishme për
avancimin e kapaciteteve
mbrojtëse të Kosovës.

Maqedonci takon homologun lituanez, diskutojnë për bashkëpunimin në fushën e mbrojtjes

PRISHTINË, 12 TETOR - Lëvizja
Vetëvendosje (LV) dhe Partia
Demokratike e Kosovës (PDK)
kaluan vite duke treguar se sa
shumë i ndan politika. LV-ja,
madje, ndërtoi një pjesë të
identitetit politik mbi kritikat ndaj
qeverisjeve të PDK-së.
Megjithatë, kur u përballën me
mundësinë e zgjedhjeve të reja,
dy rivalët gjetën një emër të
përbashkët: Justina Shiroka
Pulën, ish-ministre e PDK-së, të
cilën LV-ja e propozoi për
presidente.
Kompromisi u arrit në orët e
fundit të afatit për zgjedhjen e
kreut të shtetit dhe përfshiu edhe
një çështje tjetër: ndryshimet në
Ligjin për Dhomat e Specializuara
të Kosovës, të cilat PDK-ja i kishte
propozuar dhe LV-ja kishte
shprehur dyshime për efektet e
tyre.
Në fund, Shiroka Pula u zgjodh
presidente me 81 vota, ndërsa
ndryshimet ligjore u miratuan me
88 vota. Por, çfarë e bëri një ish-
zyrtare të PDK-së të pranueshme
për LV-në? Dhe a ishte
kompromisi shenjë e afrimit mes

dy partive apo thjesht rezultat i
interesave që u përputhën në një
moment vendimtar?

Nga përplasjet te
shtrëngimi i duarve

Më 6 tetor, jashtë Kuvendit të
Kosovës, protestuesit kërkonin
ndryshimin e ligjit që rregullon
funksionimin e Gjykatës Speciale
në Hagë. Tensionet ishin të larta
pas përleshjeve të një nate më
parë, kur policia kishte përdorur
gaz lotsjellës dhe topa uji, ndërsa
protestuesit kishin hedhur gurë
dhe mjete piroteknike.
Brenda Kuvendit partitë
përballeshin me një tjetër
presion: nëse nuk arrinin ta
zgjidhnin presidentin, vendi
rrezikonte të shkonte në zgjedhje
të reja parlamentare - të katërtat
në më pak se dy vjet.
Megjithëse LV-ja kishte nevojë për
votat e PDK-së për presidentin,
ndërsa PDK-ja për mbështetjen e
LV-së për ndryshimet ligjore, dy
partitë vazhdonin të përplaseshin
publikisht.
Kryeministri dhe kryetari i LV-së,

Albin Kurti, e akuzonte PDK-në se
nuk pranonte të takohej për të
arritur marrëveshje. “Përveçse
nuk duan bashkëpunim, tash nuk
duan as takim. Atëherë si mund të
kërkohet marrëveshje pa takim,
pa bisedim, pa bashkëpunim?”,
deklaronte Kurti.
Kryetari i PDK-së, Bedri Hamza, e
paraqiste ndryshe pengesën.
“Kemi pasur mjaftueshëm
takime. Unë në Kuvend kam
qenë. Gjithë ditën këtu kam qenë,
por me ndryshime të qëndrimeve
në takime është problem të
arrihet te marrëveshja. Nuk ka
seriozitet”, thoshte ai.
Përplasjet nuk i ndalën ofertat.
Brenda pak më shumë se tetë
orësh, Kurti doli tri herë para
medieve, duke paraqitur emra
dhe kushte të ndryshme për
marrëveshjen.
Fillimisht propozoi Bekim
Sejdiun, më pas Glauk Konjufcën
ose Feride Rushitin, duke e lidhur
në secilin rast zgjedhjen e
presidentit me miratimin e
ndryshimeve në Ligjin për
Specialen.
Në konferencën e tretë ai paraqiti

një emër tjetër: Justina Shiroka
Pula. “Edhe pse nuk e kemi pasur
mundësinë të bisedojmë me
zonjën Shiroka Pula, për Partinë
Demokratike të Kosovës është një
emër i pranueshëm për
presidente”, deklaroi Hamza.
Brenda minutash, përfaqësuesit e
dy partive shtrënguan duart.
Më vonë, Kuvendi miratoi
ndryshimet ligjore dhe kaloi në
zgjedhjen e presidentit. Për këtë
pozitë ishin propozuar dy
kandidatura: Justina Shiroka Pula
dhe Eliza Hoxha.
Shiroka Pula siguroi 81 vota dhe,
në minutat e para të 7 tetorit, u
betua presidente e Kosovës. “Do
të jem presidente e të gjithë
qytetarëve, pa dallim politik, etnik
apo shoqëror. Do të punoj për
unitet, drejtësi, zhvillim dhe për
përforcimin e institucioneve
tona”, deklaroi ajo.

Dy interesa, 
një marrëveshje

Secila nga partitë e paraqiti
marrëveshjen si sukses.
PDK-ja mori mbështetjen për
ndryshimet në Ligjin për Dhomat
e Specializuara, të cilat kishin
qenë ndër kërkesat kryesore të
protestuesve pas aktgjykimit ndaj
katër ish-krerëve të Ushtrisë
Çlirimtare të Kosovës; LV-ja
siguroi zgjedhjen e presidentes
dhe shmangu rrezikun e
zgjedhjeve të reja.
Shefja e grupit parlamentar e LV-
së, Arbërie Nagavci, pranon se

shmangia e një tjetër procesi
zgjedhor ishte pjesë e llogaritjeve
të tyre politike dhe se partia
vazhdon të mbetet skeptike se
ndryshimet në Ligjin për
Specialen do të ndikojnë në
dënimet e ish-krerëve të UÇK-së.
“Natyrisht, në këtë situatë kemi
vepruar me besimin se
akademike Justina Shiroka Pula
do ta kryente me përgjegjësi të
lartë mandatin e saj si presidente
e vendit. Pra, është një person tek
i cili kemi besim dhe këtë e
dëshmuam edhe me votën tonë”,
thotë Nagavci për programin
Expose të Radios Evropa e Lirë.
Ajo e arsyeton përzgjedhjen e një
ish-zyrtareje të PDK-së me
përgatitjen profesionale,
integritetin dhe përvojën e saj.
Sipas Nagavcit, Shiroka Pula është
e vetëdijshme për përgjegjësinë
që të qëndrojë mbi partitë
politike.
Vetë presidentja nuk i shpjegoi
publikisht rrethanat e kandidimit
të saj, përfshirë nëse ishte
konsultuar paraprakisht me
partitë dhe çfarë e bindi ta
pranonte propozimin e Kurtit.
As PDK-ja nuk dha një shpjegim
të hollësishëm për arsyet e
mbështetjes së saj.
Zyrtarët e kësaj partie nuk iu
përgjigjën pyetjeve të Radios
Evropa e Lirë nëse kishin
diskutuar për kandidaturën e
Shiroka Pulës përpara propozimit
të Kurtit dhe çfarë e bëri atë të
pranueshme.
Megjithatë, emri i saj nuk ishte i ri
në diskutimet për Presidencën.

ISH-MINISTRJA E THAÇIT 
QË U BË ZGJIDHJA E KURTIT

Pas disa vitesh rivalitet politik, LV-ja dhe PDK-ja gjetën gjuhë të
përbashkët për zgjedhjen e Justina Shiroka Pulës presidente e Kosovës,
duke shmangur zgjedhjet e reja parlamentare. Kompromisi përfshiu
edhe miratimin e ndryshimeve në Ligjin për Gjykatën Speciale, një
kërkesë e PDK-së, për efektet e së cilës LV-ja vazhdon të shprehë
dyshime. A ishte ky një afrim i vërtetë mes dy rivalëve apo vetëm një
përputhje interesash? Dhe sa e pavarur do të jetë presidentja nga partitë
që e sollën në pushtet?

AMBASADA AMERIKANE SHPREH 
GATISHMËRINË PËR BASHKËPUNIM 
ME PRESIDENTEN SHIROKA-PULA

PRISHTINË, 12 TETOR - Ambasada e
Shteteve të Bashkuara në
Prishtinë shprehu gatishmërinë
për të bashkëpunuar me
presidenten e re të Kosovës,
Justina Shiroka-Pula, duke
theksuar përkushtimin e saj për
avancimin e prioriteteve të
përbashkëta. “Ambasada
Amerikane pret me kënaqësi të
bashkëpunojë me Justina
Shiroka-Pulën, presidenten e
sapozgjedhur të Republikës së
Kosovës”, thuhet në një postim të

Ambasadës në rrjetet sociale.
Në deklaratë theksohet se ShBA-
ja mbetet e përkushtuar të
punojë me institucionet e
Kosovës për avancimin e
prioriteteve të përbashkëta,
përfshirë paqen rajonale,
stabilitetin dhe prosperitetin e
ndërsjellë.
Shiroka-Pula u zgjodh
presidente më 7 tetor, me 81 vota
të deputetëve, pas një
kompromisi të minutave të
fundit mes Lëvizjes Vetëvendosje

dhe Partisë Demokratike të
Kosovës.
Zgjedhja e saj shmangu
shpërndarjen e Kuvendit dhe
mbajtjen e zgjedhjeve të reja
parlamentare.
Kompromisit i paraprinë
diskutime dhe komunikime mes
kryeministrit Albin Kurti dhe
kryetarit të PDK-së, Bedri
Hamza.
PDK-ja kishte kërkuar që, para
zgjedhjes së presidentes,
Kuvendi t’i miratonte

ndryshimet në Ligjin për
Dhomat e Specializuara dhe
Zyrën e Prokurorit të
Specializuar.
Kuvendi i miratoi ndryshimet
me 88 vota, ndërsa më pas votoi
për Shiroka Pulën - kandidaturë
e propozuar nga LV-ja dhe e
mbështetur edhe nga PDK-ja.
Shiroka-Pula, ekonomiste dhe
akademike, ishte më herët
ministre dhe deputete e PDK-së.
Para se të zgjidhej presidente ajo
drejtonte Akademinë e

Shkencave dhe të Arteve të
Kosovës.
Në fjalën e saj pas zgjedhjes,
Shiroka-Pula u zotua se do të jetë
presidente e të gjithë qytetarëve
dhe se do të punojë për unitetin,
drejtësinë, zhvillimin dhe
forcimin e institucioneve.
Ajo theksoi se Kosova duhet ta
vazhdojë rrugën e saj si shtet
demokratik, me orientim të
qartë euroatlantik dhe me lidhje
të forta me aleatët
ndërkombëtarë.

Në mars, kur partitë po kërkonin
një pasuese të Vjosa Osmanit,
gazeta “Koha ditore” raportonte
se Shiroka-Pula ishte ndër emrat
që kishin mbështetje brenda
PDK-së për një kandidaturë
konsensuale.

Nga qeveria e Thaçit në
Akademinë e Shkencave

Kur u zgjodh presidente, Shiroka
Pula kishte më shumë se 12 vjet
që ishte larguar nga politika
aktive. Përvoja e saj politike lidhej
drejtpërdrejt me PDK-në dhe
qeverisjen e Hashim Thaçit.
Nga viti 2008 deri më 2011 ajo
drejtoi Ministrinë e Energjisë dhe
Minierave, në kohën kur qeveria
po shtynte përpara projektin e
termocentralit “Kosova e Re”. Më
pas, deri në vitin 2014, ishte
deputete e PDK-së në Kuvendin e
Kosovës.
Lidhjen me këtë parti e kishte
konfirmuar edhe më 2013, kur u
përfol se mund t’i bashkohej
nismës së re politike të Fatmir
Limajt. Ajo i mohoi raportimet,
duke deklaruar se ishte dhe do të
mbetej pjesë e grupit
parlamentar të PDK-së.
Pas përfundimit të mandatit si
deputete, Shiroka Pula iu kthye
angazhimit akademik si

profesoreshë e ekonomisë.
Në vitin 2016 u zgjodh anëtare
korrespondente e Akademisë së
Shkencave dhe të Arteve të
Kosovës, ndërsa më 2020 u bë
anëtare e rregullt.
Në fund të vitit 2025 ajo u bë
gruaja e parë në krye të këtij
institucioni.
Sipas analistit politik Arben
Qirezi, distanca e saj nga politika
aktive është një nga faktorët që
ndihmojnë për ta kuptuar
pranueshmërinë e kandidaturës.
“Ka shumë njerëz që kanë të
kaluar politike. Ajo nuk vjen nga
radhët e PDK-së si presidente e
Kosovës, por vjen nga Akademia e
Shkencave dhe e Arteve e
Kosovës”, thotë Qirezi për
“Exposenë”.
Ai vlerëson se e kaluara partiake
nuk duhet të jetë përcaktuese për
emërimin e një personaliteti në
një detyrë të rëndësishme
publike.
Vlerësim pozitiv për pavarësinë e
saj jep edhe Petrit Selimi, ish-
ministër i Jashtëm i Kosovës, i cili
e njeh Shiroka Pulën nga koha kur
të dy ishin pjesë e PDK-së. “Nëse
dikush mendon se mund ta
kontrollojë apo t’i bëjë presion
apo ta ndikojë, gabohet, sepse
është shumë e pavarur. Ka
mendime precize dhe koncize
për gjërat. Di të thotë ‘po’ dhe di të

thotë ‘jo’ kur duhet”, thotë Selimi
për Exposenë.
Megjithatë, ai dyshon se LV-ja
mund ta ketë propozuar Shiroka
Pulën nga frika e një rezultati të
pafavorshëm në zgjedhje të reja,
duke supozuar se partia mund të
ketë pasur sondazhe për
mbështetjen elektorale.
Kjo mbetet një hipotezë e Selimit
dhe jo një motiv i konfirmuar i
vendimmarrjes së LV-së.

A u afruan dy 
rivalët politikë?

Për Qirezin, marrëveshja nuk
duhet interpretuar domosdo si
afrim politik mes LV-së dhe PDK-
së. Sipas tij, ajo u bë e mundur
sepse interesat e dy partive u
përputhën në një moment të
caktuar.
“... edhe të Lëvizjes Vetëvendosje,
edhe të Partisë Demokratike të
Kosovës. Një përputhshmëri e
tillë e interesave dhe e synimeve -
me fjalë të tjera, miratimi i Ligjit
për Gjykatën Speciale dhe
shmangia e zgjedhjeve të
parakohshme - ka bërë që këto dy
parti të pajtohen për një
personalitet më të pranueshëm”,
thotë ai.
Në këtë kuptim, zgjedhja e
Shiroka Pulës nuk dëshmon se

dallimet mes dy partive janë
zvogëluar, por se ato ishin në
gjendje të bashkëpunonin për dy
objektiva konkrete.
Nëse marrëveshja do të mbetet
përjashtim apo do të hapë rrugë
për bashkëpunim të mëtejshëm,
mbetet të shihet.
Selimi mendon se pengesat mes
LV-së dhe PDK-së nuk lidhen
vetëm me dallimet politike.
“Nganjëherë problemi nuk ka
qenë ideologjik mes PDK-së dhe
LV-së, por më shumë një
mosdurim njerëzor, një
antagonizëm i ndërtuar ndër
vite”, thotë ai. Sipas tij, ky
antagonizëm është ushqyer edhe
nga mënyra se si janë trajtuar
politikisht ata që kanë qenë pjesë
e qeverisjeve të mëparshme: si
pjesë e “regjimit të vjetër”.

Nga kompromisi politik te
përgjegjësia shtetërore

Për Shiroka Pulën, marrëveshja
që e solli në Presidencë tashmë i
përket së kaluarës. Përgjegjësia e
saj tani është ta ushtrojë
mandatin në mënyrë të pavarur
nga partitë që e zgjodhën.
Kushtetuta e Kosovës e përcakton
presidentin si kreun e shtetit dhe
përfaqësuesin e unitetit të
popullit.

Presidenti përfaqëson vendin
brenda dhe jashtë, ka
kompetenca në politikën e
jashtme dhe përgjegjësi për
garantimin e funksionimit
kushtetues të institucioneve.
Për Qirezin, aftësia e Shiroka
Pulës për të qëndruar mbi ndarjet
politike do të jetë një nga provat e
mandatit të saj. “Shpresoj se me
zgjedhjen e saj, polarizimet
aktuale në shoqërinë kosovare
dhe në politikën kosovare do të
tejkalohen, nëse zonja Shiroka
Pula do ta luajë rolin unifikues që
i takon funksionit të presidentit të
shtetit”, thotë ai.
Në vizitën e parë pas marrjes së
detyrës, Shiroka Pula zgjodhi tri
ndalesa: Kompleksin Memorial
“Adem Jashari” në Prekaz, varrin e
presidentit historik Ibrahim
Rugova dhe atë të veprimtarit
Adem Demaçi - tri figura që
përfaqësojnë kapituj dhe tradita
të ndryshme të historisë politike
të Kosovës.
Në pesë vitet e ardhshme roli i saj
do të shkojë përtej simbolikës së
këtyre vizitave.
Zhvillimet ndërkombëtare,
marrëdhëniet e Kosovës me
aleatët dhe përpjekjet për
forcimin e pozitës së saj
ndërkombëtare pritet ta vendosin
atë përballë çështjeve me peshë
politike dhe institucionale.

(5)
Në vazhdimin e radhës së
shkrimeve për kritikat ndaj
Dhomave të Specializuara,
lexuesve po ua rikujtojmë
projektin tonë të datës 14 korrik
2025, kur, së bashku me profesor
Ismet Salihun, profesor i së
drejtës penale, dhe profesor
Agim Zogajn, politolog,
prezantuam projektin e tridhjetë
shkeljeve të Dhomave të
Specializuara në gjykimin
kundër Hashim Thaçit dhe të
tjerëve.
Qysh atëherë kishim
paralajmëruar se ky gjykim i
padrejtë do të mund të
rezultonte edhe me një
aktgjykim dënues të pabazuar.
Fatkeqësisht, askush nuk
ndërmori ndonjë veprim
konkret. As deputetët e Kuvendit
të Kosovës, e sidomos deputetët
e Partisë Demokratike të
Kosovës, nuk i morën këto
shkelje si bazë për të kërkuar
ngritjen e një komisioni
parlamentar ad hoc, i cili do të
merrej me shqyrtimin e tyre dhe
me çështjen e shkeljes së të
drejtave të njeriut të shtetasve të
Kosovës. Një komision i tillë do të
mund të propozonte, qysh para
fundit të gjykimit, një deklaratë
ose rezolutë parlamentare,
përmes së cilës do të kërkohej
reagimi i institucioneve
ndërkombëtare dhe aktivizimi i
organizatave për mbrojtjen e të
drejtave të njeriut.
Vetëm një vit më vonë, kur
Komiteti i Avokatëve të Britanisë
së Madhe dhe i Skocisë

rikonfirmoi shkeljet për të cilat
ne kishim paralajmëruar një vit
më parë, çështja filloi të merrte
vëmendjen e merituar dhe të
trajtohej si një shqetësim serioz.
Këto shkelje i kemi elaboruar më
vonë gjerësisht edhe në librin
tonë, „Gjykata Speciale midis të
vërtetës dhe mashtrimeve“.
Pikërisht kjo neglizhencë
dëshmon një dobësi të
vazhdueshme të veprimit tonë
politik dhe institucional: shpesh
veprojmë post festum me
vonesë, vetëm pasi ngjarjet kanë
ndodhur dhe dëmet janë
shkaktuar. Na mungon
pragmatizmi politik dhe
institucional për të vepruar me
kohë, për t’i parandaluar pasojat
dhe për të mobilizuar
mekanizmat e nevojshëm
përpara se dëmi të bëhet i
pakthyeshëm.
Për këtë arsye, po ua rikujtojmë
lexuesve projektin e tridhjetë
shkeljeve të paraqitur më 14
korrik 2025. Ky rikujtim nuk
është vetëm një kthim te
qëndrimet tona të atëhershme,
por edhe një thirrje për reflektim
mbi përgjegjësinë institucionale,
reagimin në kohë dhe mbrojtjen
e të drejtave të qytetarëve të
Republikës së Kosovës.

Tridhjetë shkeljet e
gjykatës speciale

Prishtinë, 14 korrik 2025
Gjykata Speciale ka shkelur
Kushtetutën e Republikës së
Kosovës dhe parimet e së drejtës

ndërkombëtare, duke cenuar
proceset e drejtësisë dhe duke
injoruar të drejtat themelore të
individëve. Më poshtë paraqiten
tridhjetë shkeljet dhe kritikat e
evidentuara në tekstin origjinal.

I. VËREJTJE TË
PËRGJITHSHME PËR
GJYKATËN SPECIALE

1. Gjykata Speciale: Është një
tendencë e hapur, që përmes
këtij procesi, krejtësisht të
montuar, ta shtrembërojë të
vërtetën për historinë moderne
të Kosovës, në radhë të parë dhe
ekskluzivisht për ta
keqinterpretuar luftën e drejtë
çlirimtare, të popullit të Kosovës,
luftën për vetëmbrojtje, çlirimin
nga sundimi serb, nga gjenocidi
shtetëror serb.
2. Për më tepër, Gjykata Speciale,
përmes Serbisë, është derivat i
Raportit të rremë dhe të
falsifikuar të Dick Martyt, dhe
kjo, tanimë, dihet botërisht, pra
edhe nga drejtësia
ndërkombëtare.
3. Pas dekonspirimit të Raportit
falsifikues, të Dick Martyt, i
sponsorizuar nga Rusia dhe nga
Serbia, Këshilli i Evropës dështoi
ta thoshte të vërtetën jo vetëm
para popullit të Kosovës, por
edhe para drejtësisë dhe
opinionit ndërkombëtar, për atë
mashtrim ordiner. Duke heshtur,
qëllimisht, dhe duke e fshehur të
vërtetën për inskenimet,
mashtrimet e Raportit të Martyt,
Këshilli i Evropës krijoi huti në

opinionin ndërkombëtar, ndaj e
vërteta për Raportin trillues të
Dick Martyt u mjegullua, u fsheh.
Në këtë mënyrë, me politikat
obstruktive edhe të Këshillit të
Evropës, tek opinioni botëror u
krijuan paragjykime të
tmerrshme për luftën tonë
çlirimtare. Këshilli i Evropës,
edhe sot, vazhdon të heshtë për
të vërtetën se lufta e popullit të
Kosovës, nën drejtimin e UÇK-
së, me veprimet e saj guerile,
ishte luftë e drejtë, çlirimtare.
Pikërisht UÇK-ja, e cila lindi nga
populli, krijoi aleancën
diplomatike dhe ushtarake me
NATO-n, me ShBA-në. Prandaj,
Këshilli i Evropës mban
përgjegjësi jo vetëm juridiko-
penale, përse lejoi që mbi një
Raport të falsifikuar, me
ndihmën e drejtpërdrejtë të
shtetit serb dhe të aleatëve të saj,
të ngrejë aktakuzë ndaj
personaliteteve, të cilat, gjatë
luftës së Kosovës dhe pas
Çlirimit, ishin aleatë diplomatikë
dhe ushtarakë të NATO-s, të
ShBA-së dhe të shteteve të tjera
të Bashkimit Evropian.
4. E formuar me mirëbesim nga
Kuvendi i Kosovës, përmes
Amendamentit 24 të Kushtetutës
së Republikës së Kosovës,
Gjykata Speciale duhej të
zhvillonte një proces gjyqësor të
drejtë dhe të paanshëm, e jo të
binte pre e komplotit të shtetit
serb në bashkëpunim me Dick
Martyn dhe me shërbimet
sekrete të Rusisë. Tanimë,
procesi gjyqësor, krejt i padrejtë,
tendencioz, që po zhvillohet në

Gjykatën Speciale në Hagë,
kundër çlirimtarëve dhe
personaliteteve politike të
Kosovës, po dëshmohet se po
mbështetet në aktakuzën e
rreme, mashtruese, përplot
falsifikime, me dëshmitarë të
përpunuar, të shantazhuar nga
Serbia.
5. Në vend të kësaj, ajo u
shndërrua në një Gjykatë
diskriminuese dhe monoetnike,
e cila pretendon të inkriminojë
luftën çlirimtare dhe të drejtë të
UÇK-së, duke mos u marrë fare
me krimet serbe dhe me
gjenocidin shtetëror të Serbisë
ndaj popullatës duarthatë të
Kosovës. Ushtria serbe,
formacionet paraushtarake
serbe, grupet kriminale, nën
udhëheqjen e Arkanit, vranë mbi
13.000 civilë shqiptarë, në mesin
e të cilëve edhe 1.550 fëmijë,
ndër ta, më i vogli, gjashtë
muajsh nga Komuna e Drenasit.
6. Pavarësisht se kjo Gjykatë
pretendon se nuk po gjykohet
UÇK-ja, por gjoja “krimet”
individuale të pjesëtarëve të saj,
ky është një mashtrim, sepse
katër udhëheqësit e saj, të cilët
vazhdojnë të jenë në
paraburgim, ishin protagonistët
eminentë, të procesit të çlirimit,
të shtetndërtimit dhe të
Pavarësisë së Kosovës.
7. Ne vlerësojmë se qëllimi i këtij
gjykimi po merr karakter të
hapur dhe shumë të rrezikshëm
politik, me synimin e balancimit
të krimeve e gjenocidit të Serbisë
në Kosovë me ndonjë akt të
rastësishëm vandal, të izoluar që

mund ta ketë kryer ndonjë
individ në kohë lufte, madje
duke mos qenë fare pjesëtar i
UÇK-së.
8. Edhe pse formalisht është
pjesë e sistemit gjyqësor të
Kosovës, deri më tani Gjykata
Speciale ka bërë shkelje
kushtetuese, ligjore dhe ka
shkelur Konventën Evropiane
për të Drejtat e Njeriut, sidomos
në lidhje me të drejtat e njeriut,
prezumimin e pafajësisë dhe
parimet e tjera ndërkombëtare,
për një gjykim të drejtë, të
paanshëm dhe vetëm mbi bazën
e fakteve, dëshmive. Por, jo të
inskenojë, të trillojë situata të
sajuara në bazë të dëshmive të
fabrikuara të shtetit, të
prokurorisë serbe dhe të
dëshmitarëve të përpunuar të
mbrojtur! Këtyre ditëve u bënë
publike transkriptimet e
bisedave të një dëshmitari
shqiptar, tanimë të mbrojtur, me
krerët e Shërbimit Sekret të
Serbisë, menjëherë në vitet e
para të Çlirimit të Kosovës, me
ç’rast dëshmitari i Serbisë flet për
dëmshpërblimin financiar, me
këste mujore, që, për shërbimet e
tij, duhej t’ia paguante shteti
serb!
9. Për më tepër, Gjykata Speciale
ka mohuar çdo bashkëpunim
me autoritetet e Kosovës, duke
mos e njohur Kushtetutën,
simbolet shtetërore dhe
legjislacionin e saj. Kjo është një
shkelje brutale e Gjykatës
Speciale ndaj sovranitetit
juridiko-kushtetues të
Republikës së Kosovës, Kuvendi i
së cilës i miratoi të gjitha aktet
nënligjore për themelimin e
Gjykatës Speciale.
10. Ne kemi dëshmi se Gjykata
Speciale ka vazhduar të zhvillojë
bashkëpunim me autoritetet e
Serbisë, duke përfshirë
Prokurorinë e saj Speciale, BIA-n
serbe, qoftë në marrjen e
materialeve, apo në trajnimet e
dëshmitarëve për të inkriminuar
pjesëtarët e UÇK-së. Ky veprim i
Gjykatës Speciale është
jodemokratik dhe paraqet
shkelje të hapur të së drejtës
ndërkombëtare.

II. SHKELJET
KUSHTETUESE DHE

LIGJORE TË GJYKATËS
SPECIALE

11. Gjykata Speciale ka shkelur
Kushtetutën e Republikës së
Kosovës, veçanërisht Kapitullin
II për Liritë dhe të Drejtat e
Njeriut, duke cenuar
prezumimin e pafajësisë, një nga
parimet bazë të së Drejtës Penale
Ndërkombëtare.
12. Gjykata Speciale ka shkelur
Konventën Evropiane për të
Drejtat e Njeriut dhe parimet e
saj, të cilat u referohen të
drejtave të njeriut dhe
procedurës së drejtë dhe të
pavarur gjyqësore.
13. Gjykata Speciale ka shkelur të
gjitha parimet kushtetuese dhe
ligjore, duke mbajtur në
paraburgim arbitrar dhe të
paligjshëm katër pjesëtarët e
UÇK-së për më shumë se katër
vjet. Arsyetimi i kësaj Gjykate,
për vazhdimin arbitrar të
paraburgimit, “për gjoja rrezikun

e ikjes së të akuzuarve”, është
“arsyetim”, është shpjegim
qesharak dhe i paqëndrueshëm,
sepse katër pjesëtarët që po
gjykohen janë vetëdorëzuar dhe
Kosova, edhe në rastin përkatës,
është shembulli më i mirë i
bashkëpunimit me drejtësinë
ndërkombëtare.
14. Gjykata Speciale ka shkelur
parimin e “barazisë së palëve” në
procedurën penale. Në vend të
paanshmërisë në raportet mes
Prokurorisë dhe të akuzuarve,
ajo haptazi ka anuar në favor të
Prokurorisë, duke mbështetur
çdo tendencë, çdo veprim të saj
për të inkriminuar të akuzuarit
dhe duke mohuar e minimizuar
provat mbrojtëse dhe shfaqëse të
avokatëve të të akuzuarve.
15. Gjykata Speciale ka ndërtuar
një sistem piramidal dhe të
mbyllur në një ndërtesë të të
gjitha institucioneve gjyqësore
dhe prokuroriale, duke përfshirë
Gjykatën Kushtetuese, Avokatin
e Popullit etj. Ky organizim në
formë çarku të mbyllur, paraqet
“konflikt interesi”, sepse rritë
mundësitë e ndikimit në
vendimmarrje dhe në
pavarësinë e institucioneve
brenda kësaj Gjykate.
16. Gjykata Speciale, në vend të
parimit të ekonomizimit të
procesit gjyqësor, po zhvillon një
gjykim maratonik, të panjohur
deri më tani në analet e
drejtësisë ndërkombëtare. Kjo
zgjatje e gjykimit mund të ketë
përfitime të larta financiare për
gjyqtarët, për prokurorët dhe
punonjësit administrativë në
Gjykatën Speciale, që tejkalojnë
pagat e kolegëve të tjerë në
shtetet e tyre.
17. Gjykata Speciale vazhdon të
ndërmarrë masa diskriminuese
ndaj të akuzuarve, duke mos iu
siguruar kushte të përshtatshme
për mbrojtjen e tyre, duke ua
vonuar dorëzimin e materialeve
dëshmitarëve të mbrojtur, si
edhe duke vendosur restrikcione
të vizitave dhe masa të tjera
diskriminuese. Ishte përvojë
jashtëzakonisht kundër të
drejtave dhe lirive të njeriut, pra
edhe të paraburgosurve, akti i
përgjimeve, të cilat i janë bërë
Hashim Thaçit nga
bashkëbisedimet me vizitorët.
18. Gjykata Speciale ka dështuar
të jetë transparente në punën e
saj. Shumica e seancave
gjyqësore dhe e materialeve janë
redaktuar, ka munguar
informimi i opinionit të Kosovës
dhe përgjithësisht atij shqiptar
për ecurinë e procesit gjyqësor,
ndërkohë që konferencat e
kohëpaskohshme të kryetares
Trandafilova kanë qenë të
censuruara.
19. Gjykata Speciale nuk ka asnjë
monitorim ndërkombëtar të
organizatave ndërkombëtare, të
cilat monitorojnë respektimin e
të drejtave të njeriut në këtë
proces gjyqësor.
20. Gjykata Speciale në aspektin
profesional nuk përbëhet nga
gjyqtarët dhe prokurorët e nivelit
të lartë apo të mesëm
profesional dhe një pjesë e tyre
ka shërbyer në UNMIK dhe në
EULEX, me ç’rast, kanë dështuar
në proceset e drejtësisë
tranzicionale në Kosovë për çka
janë paguar. Ata tani po paguhen

për së dyti për të njëjtat çështje
për të cilat, më parë, kanë
dështuar.

III. PSE AKTAKUZA PËR
TË ASHTUQUAJTURËN

“NDËRMARRJE TË
PËRBASHKËT KRIMI-
NALE” (NPK) ËSHTË E

PABAZË

Kjo aktakuzë paraqet një
konstruksion juridiko-politik, i
cili është i paqëndrueshëm në
aspektin penalo-juridik për
arsyet që vijojnë:
21. UÇK-ja nuk ka qenë ushtri e
rregullt, por një guerile patriotike
e formuar dhe e udhëhequr nga
idealistë dhe patriotë të rinj të
Kosovës, shumica prej tyre
studentë, që nuk janë pajtuar me
okupimin dhe me dhunën
barbare serbe ndaj popullit
paqedashës shqiptar. Ushtria
Çlirimtare e Kosovës nuk ka
pasur një strukturë komanduese
unike dhe të centralizuar, por
luftëtarët vullnetarë kanë
vepruar në disa zona ushtarake,
të cilat kanë vepruar në mënyrë
vetjake, pa një sistem të
hierarkisë së komandimit.
22. NPK nënkupton ekzistencën
e një plani shtetëror të
përcaktuar, të dizajnuar, të
udhëhequr dhe të financuar nga
shteti. Pas UÇK-së nuk ka
qëndruar shteti, sepse Kosova ka
qenë e okupuar nga Serbia, e cila
dhunshëm administronte
Kosovën me aparatin e saj
represiv të instaluar në Kosovë.
23. Ndërmarrje e përbashkët
kriminale ishin ushtria, policia
serbe, njësitet paraushtarake, të
cilat bënë gjenocid shtetëror në
Kosovë gjatë viteve 1998–1999, i
zbatuar me planin gjenocidal
“Patkoi” dhe planet e tjera
shfarosëse të Serbisë.
Udhëheqës dhe zbatues të këtij
plani gjenocidal kanë qenë kreu
shtetëror dhe ai ushtarak i
Serbisë, që janë dënuar nga
TPNJ.
24. Lufta e UÇK-së, së bashku me
popullin e Kosovës, sipas të
gjitha konventave dhe ligjeve
ndërkombëtare të luftës, ka qenë
luftë e drejtë, mbrojtëse,

çlirimtare dhe ka pasur për
qëllim largimin e forcave
ushtarake dhe policore serbe nga
Kosova, mbrojtjen e popullsisë
civile, të të gjitha etniteteve dhe
pavarësimin e Kosovës, pra
themelimin e shtetit të Kosovës.
Akti, vendimi i Gjykatës
Ndërkombëtare të Drejtësisë,
sipas të cilit Kosova u shpall shtet
i pavarur, në frymën e ligjeve
ndërkombëtare dhe të së drejtës
së popullit të saj, që në territorin
e vet ta shpallë pavarësinë e
Kosovës, është dëshmia më e
fuqishme se UÇK-ja dhe mbarë
populli i Kosovës zhvilluan luftë
të drejtë, çlirimtare,
vetëmbrojtëse.
25. Aktakuza e Gjykatës Speciale
në aspektin politik ka për qëllim
dhe tendencë të hapur
rishikimin e historisë së lirisë së
Kosovës, komprometimin e
luftës sonë çlirimtare dhe të
shtetndërtimit të Kosovës. Kjo
tendencë mund të ketë pasoja të
rënda politike në arenën
ndërkombëtare, për shtetin e
Kosovës, dhe është një presion
për kompromise të reja politike
në emër të “pajtimit” ndëretnik,
të cilin po e imponon Serbia.

IV. DËSHTIMET E
KOSOVËS NË PROCESIN
E GJYKATËS SPECIALE

Republika e Kosovës, si
themeluese e Gjykatës Speciale,
ka dështuar me sa vijon:
26. Të ofrojë ndihmën e
nevojshme financiare dhe
juridike për shtetasit e Kosovës,
të cilët po gjykohen në Hagë.
27. Të ofrojë prova, dokumente
dhe materiale të tjera me qëllim
të mbrojtjes së luftës së drejtë,
çlirimtare, vetëmbrojtëse të
UÇK-së.
28. Të ofrojë garanci shtetërore
dhe juridike për lirimin e të
akuzuarve nga paraburgimi.
29. Të sensibilizojë komunitetin
ndërkombëtar për shkeljet e
vazhdueshme të të drejtave të
njeriut të përcaktuara me
Konventën Evropiane për të
Drejtat e Njeriut, në rastin
konkret të akuzuarve në këtë
proces gjyqësor.
30. Të organizojë dhe të

financojë shoqërinë civile,
mediet, shoqatat profesionale,
komunitetin akademik në
argumentimin profesional,
juridik, politik dhe shkencor të
Luftës së drejtë Çlirimtare të
UÇK-së.

PËRMBYLLJE

Përballë aktgjykimit dënues të
shpallur ndaj katër të akuzuarve,
të cilin e konsiderojmë të
padrejtë dhe të pambështetur në
një vlerësim të drejtë të provave
dhe të argumenteve të mbrojtjes,
urojmë që ekipet mbrojtëse,
gjatë përgatitjes së parashtresave
ankimore për Dhomën e Apelit,
t’i marrin në shqyrtim seriozisht
këto tridhjetë shkelje dhe t’i
shndërrojnë ato në argumente
konkrete juridike. Mbrojtja
duhet të ndërtojë një strategji
ankimore ofensive, të
mbështetur në Kushtetutën e
Republikës së Kosovës, në
Konventën Evropiane për të
Drejtat e Njeriut dhe në
standardet e së drejtës penale
ndërkombëtare, me synimin për
të kundërshtuar bazën faktike
dhe juridike të aktgjykimit, për të
kërkuar korrigjimin e shkeljeve
të pretenduara dhe për të arritur
shfuqizimin e vendimit dënues,
përkatësisht tërheqjen e akuzave
që nuk mbështeten në prova të
mjaftueshme dhe të
pranueshme.
Ne besojmë se procesi ankimor
duhet të shfrytëzohet si një
mundësi thelbësore për të vënë
në pah çdo shkelje procedurale
dhe materiale, për të mbrojtur të
drejtat e të akuzuarve dhe për të
kundërshtuar çdo interpretim që
mund të cenojë të vërtetën
historike të luftës çlirimtare të
Kosovës. Mbrojtja juridike e të
akuzuarve dhe mbrojtja e vlerave
të Ushtrisë Çlirimtare të Kosovës
janë çështje me rëndësi të
veçantë për besimin në drejtësi
dhe për trashëgiminë historike të
shtetit të Kosovës
Në vazhdimin e radhës, do të
mund të lexoni analizën tonë se
çfarë duhet të përmbajë
strategjia shtetërore e Republikës
së Kosovës për mbrojtjen e
vlerave të Ushtrisë Çlirimtare të
Kosovës.

ÇMIMET NË ‘HAVA’: INFLACIONI ARRIN NË 7.8 PËR QIND 
NË SHTATOR KRAHASUAR ME NJË VIT MË PARË

PRISHTINË, 12 TETOR - Sipas të
dhënave të publikuara nga
Agjencia e Statistikave e Kosovës
(ASK), inflacioni vjetor në Kosovë
në shtator të vitit 2026 ka arritur
në 7.8 për qind krahasuar me të
njëjtin muaj të vitit të kaluar,
ndërsa inflacioni mujor ka qenë
0.2 për qind. Sipas ASK-së, rritja
vjetore e çmimeve është ndikuar
kryesisht nga transporti, me 23.9
për qind, si dhe nga strehimi, uji,
energjia elektrike, gazi dhe
lëndët e tjera djegëse, me 11.9
për qind. “Në muajin shtator
2026, Indeksi i Harmonizuar i
Çmimeve të Konsumit (IHÇK)
është rritur me 7.8 për qind
krahasuar me muajin shtator
2025. Rritja është ndikuar nga
grupet kryesore të COICOP-it:
transporti (23.9 për qind),
strehimi, uji, energjia elektrike,

gazi dhe lëndët e tjera djegëse
(11.9 për qind), pijet alkoolike,
duhani dhe narkotikët (6.3 për
qind), restorantet dhe shërbimet
e akomodimit (5.2 për qind),
shëndetësia (4.5 për qind),
kujdesi personal, mbrojtja
sociale dhe mallrat e shërbimet e
ndryshme (3.8 për qind),
mobiliet, pajisjet shtëpiake dhe
mirëmbajtja rutinore shtëpiake
(3.5 për qind), veshjet dhe
këpucët (3.0 për qind), ushqimet
dhe pijet joalkoolike (2.4 për
qind), rekreacioni, sporti dhe
kultura (1.8 për qind),
informacioni dhe komunikimi
(0.7 për qind) dhe sigurimet dhe
shërbimet financiare (0.3 për
qind)”, është thënë në raportin e
ASK-së.
Rënie vjetore e çmimeve është
shënuar vetëm te shërbimet

arsimore me 0.3 për qind.
Ndërkaq, krahasuar me gushtin
e vitit 2026, çmimet në shtator
janë rritur për 0.2 për qind. Në
këtë rritje kanë ndikuar kryesisht
pijet alkoolike, duhani dhe
narkotikët, si dhe transporti, me
nga 0.9 për qind. “Në muajin
shtator 2026, Indeksi i

Harmonizuar i Çmimeve të
Konsumit (IHÇK) është rritur me
0.2 për qind krahasuar me
muajin gusht 2026. Rritja është
ndikuar nga grupet kryesore të
COICOP-it: pijet alkoolike,
duhani dhe narkotikët (0.9 për
qind), transporti (0.9 për qind),
shërbimet arsimore (0.5 për

qind), sigurimet dhe shërbimet
financiare (0.3 për qind), kujdesi
personal, mbrojtja sociale dhe
mallrat e shërbimet e ndryshme
(0.2 për qind), shëndetësia (0.2
për qind), restorantet dhe
shërbimet e akomodimit (0.2 për
qind), strehimi, uji, energjia
elektrike, gazi dhe lëndët e tjera
djegëse (0.2 për qind),
informacioni dhe komunikimi
(0.1 për qind), veshjet dhe
këpucët (0.1 për qind) dhe
mobiliet, pajisjet shtëpiake dhe
mirëmbajtja rutinore shtëpiake
(0.1 për qind)”, është thënë në
raport.
Ndërkohë, rënie mujore e
çmimeve është regjistruar te
rekreacioni, sporti dhe kultura,
me 1.8 për qind, si dhe tek
ushqimet dhe pijet joalkoolike,
me 0.2 për qind.

PËRTEJ SUBVENCIONEVE: SI TË JETOJMË NË SHTËPI 
MË TË NGROHTA ME FATURA MË TË ULËTA?

PRISHTINË, 12 TETOR - Në një
mbledhje të mbajtur më 6 tetor,
Qeveria e Kosovës miratoi
ndarjen e 15 milionë eurove për
subvencionimin e faturave të
energjisë elektrike për
konsumatorët e cenueshëm për
periudhën 2026-2027. Por,
programe të tilla që ndihmojnë
familjet në pagesën e faturave,
sipas ekspertes së energjisë,
Zanfina Kabashi, nuk mjaftojnë
për ta zgjidhur varfërinë
energjetike.
Në podkastin 5 pyetje të Radios
Evropa e Lirë, Kabashi thotë se
koncepti i varfërisë energjetike
nuk lidhet vetëm me
papërballueshmërinë e faturës
së rrymës. Ajo thotë se mungesa
e shërbimeve si ngrohja e
shtëpisë gjatë dimrit e ftohja
gjatë verës, uji i ngrohtë,
ndriçimi dhe rryma për nevoja
amvisërie, e përbëjnë konceptin
e varfërisë energjetike. “Në këtë

formë, varfëria energjetike
definohet si mungesë e qasjes në
energji të mjaftueshme, për t’i
siguruar këto shërbime që të
duhen për të jetuar”, shprehet
Kabashi. Ajo sqaron se varfëria
ekonomike dhe ajo energjetike
nuk janë e njëjta gjë.
Në skemat e subvencionimit të
faturave, deri më tani, kriteri
kryesor ka qenë gjendja
ekonomike e familjeve dhe

aftësia e tyre për t’i përballuar
shpenzimet. Megjithatë, sipas
Kabashit, kjo nuk e tregon
domosdoshmërisht shkallën e
varfërisë energjetike, pasi nuk
mat drejtpërdrejt kushtet e
banimit, humbjet e energjisë
apo mundësinë për ta ngrohur
tërë hapësirën e shtëpisë. “Një
familje, e cila mund t’i ketë të
ardhurat relativisht të ulëta,
mirëpo jeton në një shtëpi e cila

është e izoluar mirë, dhe nuk ka
kosto të larta të energjisë
elektrike, mund të jetë e varfër
ekonomikisht, por nuk do të
thotë që është e varfër në
aspektin energjetik”, shpjegon
ajo.
Në anën tjetër, edhe familjet me
të ardhura që mund të duken të
mjaftueshme, mund të përballen
me varfëri energjetike, nëse
jetojnë në shtëpi me izolim të
dobët ose nuk kanë qasje në
burime të përshtatshme të
energjisë.

“Subvencionet, zgjidhje e
përkohshme”

Kabashi e krahason
subvencionimin me një ndihmë
që e lehtëson gjendjen për një
periudhë të caktuar, por nuk i jep
zgjidhje afatgjate konsumatorëve
në varfëri energjetike. “Është

mbrojtje e njëhershme.
Subvencionet janë të
nevojshme, sepse ti, nëse sot e
ke problem [pagesën e faturës],
dhe muajin tjetër shkyçesh, ti
duhet ta paguash atë faturë”,
thotë ajo. Për këtë arsye,
Kabashi vlerëson se programet e
subvencionimit duhet të lidhen
me masa të tjera, të cilat synojnë
përmirësimin e kushteve të
banimit dhe rritjen e efikasitetit
energjetik. Sipas Kabashit,
zgjidhjet më të qëndrueshme
kërkojnë investime në izolimin
e shtëpive, ndërrimin e
dritareve dhe kulmeve, si dhe
instalimin e paneleve diellore,
pompave termike dhe
teknologjive të tjera efikase. Ajo
vlerëson se këto masa mund ta
ulin sasinë e energjisë që i
nevojitet një familjeje për
ngrohje dhe shërbime të tjera,
duke ndikuar edhe në uljen e
faturave.

DELEGACIONI I LARTË I BQK-së MERR PJESË 
NË TAKIMET VJETORE TË FONDIT MONETAR 
NDËRKOMBËTAR DHE BANKËS BOTËRORE

PRISHTINË, 12 NËNTOR - Një
delegacion i lartë i Bankës
Qendrore të Republikës së
Kosovës (BQK), i kryesuar nga
guvernatori Ahmet Ismaili, po
merr pjesë në takimet vjetore
2026 të Fondit Monetar
Ndërkombëtar (FMN) dhe
Grupit të Bankës Botërore (BB) të
cilat po mbahen në Bangkok të
Tajlandës, nga 12 deri më 18 tetor
2026.
Në kuadër të këtyre takimeve,
guvernatori Ismaili dhe
delegacioni i BQK-së do të
zhvillojnë takime bilaterale dhe
multilaterale me drejtues dhe
zyrtarë të lartë të FMN-së, BB-së,
institucioneve financiare
ndërkombëtare, si dhe me

guvernatorë dhe përfaqësues të
bankave qendrore dhe
institucioneve partnere.
Gjatë takimeve do të diskutohen
zhvillimet e fundit ekonomike
dhe financiare, perspektivat dhe
rreziqet për stabilitetin financiar
si dhe prioritetet e
bashkëpunimit institucional. 
Guvernatori Ismaili do t’i
paraqesë zhvillimet dhe
rezultatet kryesore të sektorit
financiar të Kosovës, përparmin
në zbatimin e reformave dhe
prioriteteve strategjike të BQK-së,
me theks të veçantë në forcimin e
stabilitetit financiar, avancimin e
mbikëqyrjes dhe kornizës
rregullative, modernizimin e
sistemeve të pagesave dhe

përafrimin me standardet e
Bashkimit Evropian.
Vëmendje e veçantë do t’i
kushtohet vlerësimit të
përparimit dhe rezultateve nga
programet e bashkëpunimit dhe

asistencës teknike si dhe
identifikimit të mundësive për
mbështetje të mëtejshme në
funksion të zbatimit të reformave
dhe zhvillimit të qëndrueshëm të
sektorit financiar.

Pjesëmarrja e BQK-së në këto
takime synon forcimin e
partneriteteve ndërkombëtare,
avancimin e prioriteteve
strategjike dhe përfaqësimin e
Kosovës në diskutimet për
zhvillimet dhe sfidat e sistemit
financiar ndërkombëtar.
Takimet Vjetore të FMN-së dhe
BB-së mbledhin guvernatorë të
bankave qendrore, ministra të
financave, drejtues të
institucioneve financiare
ndërkombëtare, përfaqësues të
sektorit privat, shoqërisë civile
dhe akademisë, për të diskutuar
për perspektivat ekonomike
globale, stabilitetin financiar dhe
zhvillimin e qëndrueshëm
ekonomik. 

15 prilli i vitit 1936 është ndoshta
data që i afrohet më shumë një
pikënisjeje të konfliktit mes
hebrenjve dhe arabëve në
Palestinë. Shumë gjëra kishin
ndodhur përpara dhe
jashtëzakonisht shumë të tjera
do të ndodhnin më pas, por
ngjarja e asaj dite konsiderohet
nga shumë ekspertë dhe
historianë si një pikë kthese, si
edhe çasti kur hebrenjtë u
bindën se problemet me arabët e
Palestinës do të zgjidheshin
vetëm me forcë. Për të kuptuar se
çfarë ndodhi atë ditë, duhet të
kthehemi disa hapa pas.
Në vitin 1904, Israel Zangwill, një
nga shkrimtarët hebrenj më të
njohur të fillimit të shekullit XX,
mbajti në Nju-Jork një fjalim të
famshëm, në të cilin
argumentonte nevojën që
populli hebre, prej shekujsh i
shpërndarë në vende të
ndryshme evropiane, ta
pushtonte me forcë Palestinën,
të cilën hebrenjtë e kanë
konsideruar gjithmonë «tokën e
premtuar» që u është dhuruar
nga Zoti. Zangwilli, në veçanti,
mendonte se Palestina duhej
pushtuar me dhunë, «për t’i
dëbuar me shpatë fiset që e
zotërojnë, ashtu siç kanë bërë
etërit tanë».
Një lëvizje politike dhe kulturore
që mbështeste një prani më të

madhe hebraike në Palestinë
ekzistonte prej dekadash dhe,
mes shekujve XIX dhe XX, atje
ishin krijuar disa bashkësi
hebraike. Por në atë kohë
drejtuesit e lëvizjes sioniste ishin
kryesisht intelektualë dhe
filantropë të borgjezisë
evropiane, dhe lëvizja rrallëherë
kishte marrë forma kaq të
dhunshme. Për shkak të
qëndrimeve të tij, Zangwilli u
përjashtua nga lëvizja sioniste
dhe u ripranua vetëm vite më
vonë, megjithëse vazhdonte të
mbante qëndrime po aq
radikale.
Disa vjet më pas, në vitin 1918,
David Ben-Gurioni, kryeministri
i parë i ardhshëm i Izraelit, e
kritikoi ashpër Zangwillin dhe
qëndrimet e tij. Në një artikull të
revistës Yiddishe Kemper, ai
shkruante se shpronësimi i
banorëve të Palestinës «nuk
është qëllimi i sionizmit. […] Për
asnjë arsye nuk duhet t’i
cenojmë të drejtat e banorëve të
saj. Vetëm njerëz si Zangwilli
mund të përfytyrojnë se Toka e
Izraelit do t’u jepet hebrenjve
bashkë me të drejtën për t’i
shpronësuar banorët e
tanishëm».
Tetëmbëdhjetë vjet më vonë,
arabët dhe hebrenjtë zhvilluan
përplasjen e parë të mirëfilltë të
një lufte që vazhdon edhe sot:

mes viteve 1936 dhe 1939,
banorët arabë të Palestinës u
ngritën kundër «mandatit»
britanik në vend, një lloj
protektorati, kryesisht sepse
mendonin se ai favorizonte së
tepërmi emigrantët e rinj
hebrenj. Fillimi i së
ashtuquajturës «Kryengritje e
Madhe Arabe», siç njihen
revoltat e asaj periudhe, datohet
pikërisht më 15 prill 1936.
Gjatë tridhjetë viteve të para të
shekullit XX, një numër gjithnjë
e më i madh hebrenjsh kryen
aliyah-n, që në hebraisht do të
thotë «ngjitje», «kthim», drejt
territorit palestinez. Atje blinin
toka nga pronarët arabë, thanin
këneta dhe përmirësonin toka të
shkreta për të ndërtuar kibuce,
bashkësi të mbështetura te
barazia, ku prona private ishte
shumë e rrallë, shkolla dhe
institucione të tjera hebraike.
Më optimistët mes sionistëve
mendonin se bashkëjetesa do të
ishte paqësore dhe se arabët do
ta pranonin gradualisht të
mbeteshin pakicë në Palestinë.
Më pesimistët mendonin se
fluksi i pandërprerë i hebrenjve
evropianë do t’i detyronte arabët
të shpërnguleshin në vendet
arabe fqinje, si Siria, Jordania
dhe Libani.
Megjithatë, për shumë hebrenj
të mbërritur në Izrael, popullsia

vendase arabe nuk ishte
problemi kryesor. Që kur, në
vitin 1917, Perandoria Britanike,
e cila kishte një lloj protektorati
mbi Palestinën, njohu
legjitimitetin e krijimit të një
shteti hebre, hebrenjtë u
përqendruan kryesisht në
ngritjen e një sistemi ekonomik
të qëndrueshëm, të frymëzuar
nga socializmi. Ata investuan
shumë, për shembull, në
kultivimin dhe tregtinë e
agrumeve, si edhe në krijimin e
institucioneve të para
shtetërore. Universiteti i njohur
Hebraik i Jerusalemit u
themelua në vitin 1918. Në atë
kohë, rreth 90 për qind e
popullsisë së Palestinës ishte
arabe.
Në vitet që pasuan pati shumë
shembuj tolerance, madje edhe
bashkëjetese paqësore, mes
arabëve dhe hebrenjve. Në Lida,
një koloni e lashtë greke që më
pas ishte shndërruar në një qytet
të vogël arab, 20 kilometra larg
Tel Avivit, mjeku hebre gjerman
Siegfried Lehman themeloi më
1927 një shkollë me konvikt për
të rinj hebrenj, që gëzonte
shumë respekt në fshatrat arabe
përreth. Lehmani u ofronte
kujdes mjekësor banorëve të
këtyre fshatrave, nxënësit
shkonin shpesh atje për shëtitje
dhe në shkollë ishte krijuar një

«panair» për të nderuar dhe
studiuar kulturën arabe. Në vitin
1947, njëzet vjet pas themelimit,
shkolla e Lehmanit kishte rreth
një mijë nxënës dhe ishte ndër
më aktivet e bashkësisë hebraike
në Palestinë.

Bashkëjetesa mes Izraelit
dhe Palestinës

Në librin e tij të botuar së
fundmi, Toka ime e premtuar,
editorialisti i gazetës Haaretz, Ari
Shavit, tregon se forma të
ngjashme bashkëjetese paqësore
mes arabëve dhe izraelitëve
ekzistonin edhe në Rehovot,
qytetin e vogël izraelit ku ai lindi
në vitin 1957. Shaviti shkruan:
Ashtu si Rehovoti, edhe Zarnuga
[fshati arab nga i cili vinte në atë
kohë gjysma e fuqisë punëtore të
Rehovotit] po zhvillohet me
shpejtësi. […] Gjatë dhjetë viteve
të fundit, popullsia e fshatit është
rritur, duke arritur në 2.400
banorë; gjatë pesë viteve të
fundit është dyfishuar edhe
sipërfaqja e portokallishteve, e
cila tani arrin në 2.555 dynymë.
Në dhjetë vjet, çmimet e
pasurive të paluajtshme janë
dhjetëfishuar.
Duke punuar dhe duke kaluar
pjesën më të madhe të kohës në
Rehovot, shumë prej banorëve të

KUR NISI GJITHÇKA MES IZRAELIT 
DHE PALESTINËS 

Përpara vitit 1947, përpara rezolutës së OKB-së: ndodhi në prill të vitit 1936 fillimi i konfliktit mes
Izraelit dhe Palestinës, me vrasjen e dy tregtarëve të shpendëve.

tij kanë mësuar plot gjëra. Tani
dinë të ngasin traktorët, të vënë
në punë pompat e puseve dhe t’i
kultivojnë portokallishtet sipas
teknikave më të fundit.
Ndërtojnë shtëpi moderne prej
guri, gjithnjë e më të ngjashme
me ato të Rehovotit. Në
vendbanimin arab blejnë
xhaketa me prerje perëndimore,
mobilie, tenxhere dhe tiganë të
prodhuar në Perëndim, ushqime
të konservuara, ilaçe dhe
ushqime për fëmijë.
Kështu, në vjeshtën e vitit 1935,
kultivuesi [izraelit] i portokalleve
mund të mendojë se çështja
arabe nuk është aspak një
çështje. Arabët që punojnë për të
nuk përbëjnë problem […].
Rehovoti rritet dhe, krahas tij,
edhe Zarnuga. Rehovoti
pasurohet dhe po kështu edhe
Zarnuga. Çdo mëngjes, kur
punëtorët e fshatit mbërrijnë
përpara portës së
portokallishtes, duket sikur
gjithçka po shkon për mrekulli.
Dhe çdo ditë, kur dhjetëra djem
të vegjël nga Zarnuga mbërrijnë
në Rehovot me biçikletat e tyre,
duket sikur nuk ka asgjë për t’u
shqetësuar.
Në të vërtetë, gjatë viteve njëzet
dhe tridhjetë, situata ishte bërë
gjithnjë e më e tensionuar.
Hebrenjtë vazhdonin të
mbërrinin me mijëra në
Palestinë, të blinin toka dhe të
themelonin kibuce. Kriza
ekonomike botërore e vitit 1929
kishte vënë në vështirësi
sidomos bujqit arabë, të cilët
kishin humbur punën ose ishin
detyruar t’ua shisnin tokat
hebrenjve, që zotëronin burime
të mëdha financiare të ardhura
nga Evropa.
Si reagim ndaj gjithë kësaj,
gjendjes së keqe ekonomike të
popullsisë arabe të Palestinës
dhe përparimit të projektit
sionist, nacionalistët palestinezë
u organizuan në shoqata
nacionaliste dhe brigada
paraushtarake. Ata
kundërshtonin emigracionin
hebraik dhe projektin sionist, të
cilin e akuzonin se donte të
imponohej mbi një tokë që e
konsideronin të tyren.
Përplasja e parë e madhe ndodhi
në vitin 1929. Në fund të gushtit
u përhap fjala se hebrenjtë në
Palestinë do të përpiqeshin të
merrnin kontrollin e Murit të
Lotëve, një vend që konsiderohet
pjesë e tempullit të lashtë
hebraik të shkatërruar nga
romakët. Por Muri ndodhet
menjëherë poshtë Esplanadës së
Xhamive, më e rëndësishmja
prej të cilave është xhamia Al-
Aksa, e ndërtuar në vendin ku,
sipas besimit islam, Profeti
Muhamed u ngjit në qiell.
Pas përhapjes së këtyre fjalëve,
popullsia arabe sulmoi banorë
hebrenj në Palestinë. Në
përplasjet e ditëve që pasuan u
vranë rreth 130 hebrenj, gjysma e
tyre në Hebron, një qytet me
shumicë arabe në Bregun
Perëndimor, që vazhdon të jetë
shumë i rrezikshëm, dhe
pothuajse po aq arabë.
Historiani James L. Gelvin, autor
i një libri të vlerësuar mbi
historinë e konfliktit izraelito-
palestinez, e ka përshkruar

shumë mirë situatën e atyre
viteve nga këndvështrimi i
arabëve palestinezë:
Sa më shumë hebrenj mbërrinin
në Palestinë, aq më shumë tokë
blinin agjentët sionistë. Çmimet
e tokave bujqësore u rritën në
qiell dhe jo pak pronarë tokash
[arabë] që jetonin në qytete
vendosën të nxirrnin fitime të
majme duke ia shitur tokat e tyre
Fondit Kombëtar Hebraik.
[Kur edhe] pronat e mëdha
filluan të rralloheshin, agjentët
sionistë nisën të blinin parcela të
vogla, drejtpërdrejt ose duke i
marrë nga fajdexhinjtë. Kështu
ranë në kontakt me një numër
gjithnjë e më të madh
palestinezësh që jetonin në
kufijtë e mbijetesës.
Deri në vitin 1931, blerjet e
tokave nga sionistët kishin sjellë
dëbimin e rreth njëzet mijë
familjeve fshatare nga tokat e
tyre. Brenda pak vitesh,
përqindja e bujqve palestinezë
pa tokë do të arrinte në 30 për
qind. Për më tepër, 75–80 për
qind e pronarëve zotëronin
parcela që nuk mjaftonin për të
siguruar mbijetesën. Sionizmi, i
cili më parë kishte qenë diçka
krejt abstrakte për shumë banorë
vendas të Palestinës, ishte
shndërruar në një prani të
prekshme.
Në tetor të vitit 1935, situata u
përkeqësua më tej. Në fund të
atij viti, një zyrtar britanik zbuloi
në portin e Jafës, një qytet i lashtë
në jug të Tel Avivit, një sasi të
madhe armësh të destinuara për
bashkësinë hebraike në
Palestinë, të fshehura në një
ngarkesë çimentoje të nisur nga
Belgjika.
Pas këtij zbulimi, një predikues
popullor dhe udhëheqës
ushtarak islamik, i quajtur Izz
Abd al Kader Mustafa Yusuf ad
Din al Kassam, bëri thirrje për
xhihad kundër popullsisë
hebraike. Megjithëse al-Kassami
gëzonte popullaritet, duke
shfrytëzuar varfërinë dhe
pakënaqësinë e popullsisë arabe,
pak njerëz iu bashkuan
brigadave të tij. Vetë ai u vra gjatë
një përplasjeje me ushtrinë
britanike më 20 nëntor 1935.
Kështu u mbërrit te 15 prilli i vitit
1936, kur një grup burrash të

armatosur bllokoi rrugën nga
Tulkaremi drejt Tel Avivit.
Kalimtarëve të parë iu kërkuan
para për kauzën arabe. Kur
mbërritën dy tregtarë hebrenj
shpendësh që po shkonin në Tel
Aviv, Israel Khazan dhe Zvi
Dannenberg, grupi i armatosur i
grabiti dhe i vrau.
Gazetat arabe të kohës, shkruan
Haaretz, raportuan se një
gjerman që ndodhej aty në atë
çast u la i lirë dhe se grupi i
armatosur i tha: «Shko në paqe,
në emër të Hitlerit». Lidhjet mes
udhëheqësve islamistë në
Palestinë dhe diktaturës naziste
vazhdojnë të jenë objekt studimi,
megjithëse ekzistenca e tyre
konsiderohet praktikisht e sigurt.
Rami Khazan, një pasardhës 64-
vjeçar i Israel Khazanit, i tha
Haaretz-it: «I zunë pritë. E
ndaluan te postblloku dhe ai,
nga krenaria, që në atë rast
mund të quhet edhe
papërgjegjshmëri, u përball me
grupin e armatosur dhe u tha: “Ja
ku jam, çfarë mund të më bëni?”.
Dhe pastaj e qëlluan».
Pas vrasjes së Khazanit dhe
Dannenbergut, Haaretz botoi një
editorial që shprehte shqetësim
të madh: «Këto ditë atmosfera
është e elektrizuar. Gjendja
shpirtërore e masave është
helmuar nga një propagandë
tërësisht ideologjike, sipas së
cilës qëllimi justifikon çdo mjet.
Ky elektricitet mund të
shkarkohet në çdo çast, qoftë në
akte “të vogla” kriminale, si ai i dy
ditëve më parë, qoftë në mizori
masive».
Më 17 prill, gjatë funeralit të
Khazanit, një grup hebrenjsh u
përpoq të vriste, në shenjë
hakmarrjeje, disa punëtorë
arabë që ndodheshin në rrugë.
Në ditët që pasuan, popullsia
civile hebraike u bë objekt i disa
atentateve, mes tyre hedhja e një
bombe në një nga rrugët më të
mbushura me njerëz të Tel Avivit
dhe disa vrasje nga snajperët.
Gjithsej, gjatë verës së vitit 1936 u
vranë 88 hebrenj.
Ndërkohë, udhëheqësit
palestinezë, historikisht shumë
të përçarë, kishin arritur të
bashkoheshin në një «Komitet të
Lartë Arab», i cili duhej të
përfaqësonte interesat e tyre

përballë britanikëve. Komiteti
organizoi një grevë të
përgjithshme të punëtorëve
arabë, e cila shkaktoi probleme
të ndryshme dhe, me kalimin e
kohës, e thelloi ndarjen mes dy
bashkësive. Britanikët dhe
hebrenjtë i zëvendësuan
punëtorët arabë në grevë me
punëtorë hebrenj. Greva
përfundoi në tetor të vitit 1936,
pa pasoja të mëdha, ndërsa pak
muaj më vonë britanikët e
shpallën të jashtëligjshëm
Komitetin e Lartë Arab, i cili
pushoi së funksionuari.
Dhuna vazhdoi edhe në vitet
pasuese. Gelvini shkruan se në
vjeshtën e vitit 1937, «mes 9 mijë
dhe 10 mijë luftëtarë arabë,
palestinezë dhe të tjerë, lëviznin
nëpër fshatra, duke sulmuar
forcat britanike dhe
vendbanimet sioniste e duke
mbjellë panik».
Por viti më i dhunshëm i gjithë
kryengritjes ishte 1938-a. Më 19
qershor, 18 civilë arabë u vranë
nga shpërthimi i një bombe në
një treg arab të Jerusalemit. Një
tjetër bombë shpërtheu më 6
korrik në tregun arab të Haifës,
duke vrarë 21 arabë. Të dy
atentatet i janë atribuar Irgunit,
një organizatë paraushtarake
hebraike e themeluar pak vite
më parë, e cila kreu dhjetëra
sulme gjatë kryengritjes.
Në muajt që pasuan, ushtria
britanike e shtypi kryengritjen
arabe, kryesisht me dhunë. Por
përplasjet e bindën bashkësinë
hebraike se bashkëjetesa
paqësore me palestinezët nuk
ishte më e mundur. Në të njëjtin
përfundim arritën edhe
autoritetet britanike, të cilat, për
këtë arsye, disa vite më vonë
propozuan një plan ndarjeje që
parashikonte krijimin e një shteti
hebre dhe të një shteti arab.
Në vitin 1938, siç shkruan Shaviti
në librin e tij, David Ben-Gurioni
tha: «Zgjidhja ime për çështjen e
arabëve në shtetin hebre është
transferimi i tyre në vendet e
tjera arabe».
Më 19 shtator 1939, kur
kryengritja tashmë kishte
përfunduar, u krijua shtabi i
përgjithshëm i Haganahut, një
organizatë paraushtarake
hebraike që vepronte prej vitesh

dhe që, pas luftës së vitit 1948, u
bë bërthama e ushtrisë
kombëtare izraelite.
Në vitin 1948, gjatë asaj që
izraelitët e quajnë Lufta e
Pavarësisë dhe palestinezët
Nakba, «katastrofa», një nga
veprimet ushtarake më të
debatueshme të ushtrisë
izraelite ndodhi në Lida, qyteti
ku Lehmani kishte hapur
shkollën me konvikt për të rinjtë.
Për shkak të një lloj keqkuptimi,
ushtria izraelite, e cila e kishte
pushtuar tashmë qytetin me një
operacion ushtarak, urdhëroi të
hapej zjarr pa dallim mbi një
grup civilësh që kishin mbetur
në qytet: u vranë mes 150 dhe
200 persona.
Të nesërmen, ushtria izraelite i
urdhëroi banorët e mbetur të
mblidhnin plaçkat dhe ta
braktisnin qytetin, për të shkuar
drejt regjimenteve arabe që
ndodheshin disa kilometra larg.
Shumë prej tyre, ndoshta
dhjetëra, ka shkruar historiani
izraelit Benny Morris, vdiqën
rrugës nga dehidratimi dhe
rraskapitja.
Në një artikull të shkruar më
2013 për revistën The New
Yorker, Shaviti shpjegonte:
«Lida është kutia e zezë e
sionizmit. E vërteta është se
sionizmi nuk mund ta toleronte
një Lidë arabe. Që në fillim,
ekzistonte një kontradiktë
thelbësore mes sionizmit dhe
Lidës. Nëse sionizmi duhej të
mbijetonte, Lida nuk mund të
ekzistonte.
Duke e parë pas në kohë,
gjithçka është shumë e qartë. Kur
Siegfried Lehmani mbërriti në
Lida në vitin 1927, duhej ta kishte
ditur se Lida ishte një pengesë
për krijimin e një shteti hebre
dhe se një ditë sionizmit do t’i
duhej ta hiqte qafe. Por Lehmani
nuk e kuptoi dhe sionizmi bëri
sikur nuk kishte asgjë.
Për dekada, hebrenjtë arritën t’ia
fshihnin vetes kundërthënien
mes lëvizjes së tyre kombëtare
dhe Lidës. Për 45 vjet, sionizmi
bëri sikur ishte shkolla Ben
Shemen dhe sikur jetonte në
paqe me Lidën. Pastaj, brenda tri
ditësh në verën e vitit 1948, Lida
pushoi së ekzistuari».

Bota.al

LISBONË, 12 TETOR - Cristiano
Ronaldo e konsideron veten
futbollistin më të mirë të të
gjitha kohëve. Ylli portugez, 41
vjeç, ka folur për karrierën,
rivalitetin me Lionel Messin dhe
vlerësimin që, sipas tij, meriton
për golat që vazhdon t’i shënojë
edhe në këtë moshë. Intervista
është transmetuar nga “CNN

Portugal”, ku Ronaldo ka
biseduar me gazetarin dhe
mikun e tij, Edu Aguirre. Sipas
raportimeve të medieve
ndërkombëtare, biseda ishte
zhvilluar rreth një vit më parë.
“Jam më i miri i të gjitha kohëve.
Pikë. Shifrat flasin vetë. Nuk
njoh askënd më të mirë se unë.
Historia është shkruar tashmë.

Mund ta përfundoja karrierën
time sot dhe nuk do të
pendohesha për asgjë”, ka
deklaruar sulmuesi portugez.
Gjatë intervistës, Ronaldo ka
folur edhe për krahasimet e
vazhdueshme me Lionel
Messin. Sipas portugezit, të dy
kanë shërbyer si burim
motivimi për njëri-tjetrin, duke

e krahasuar rivalitetin e tyre me
atë mes pilotëve legjendarë të
Formulës 1, Alain Prost dhe
Ayrton Senna. “Njëri i jepte
gjithmonë motivim tjetrit, ashtu
si Alain Prost dhe Ayrton Senna
në Formula 1”, është shprehur
Ronaldo.
Ylli portugez ka theksuar se nuk
ndihet mjaftueshëm i vlerësuar

për numrin e golave që vazhdon
t’i shënojë pavarësisht prej
moshës së tij.

Cristiano Ronaldo: Jam futbollisti më i mirë i të gjitha kohëve

GJILAN, 12 TETOR - Sport Club
Gjilani ka njoftuar zyrtarisht
për ndërprerjen e
bashkëpunimit me kryetra-
jnerin Debatik Curri. Në njof-
tim, Gjilani ka vlerësuar
angazhimin dhe kontributin e
Currit gjatë periudhës sa ishte
në krye të skuadrës, duke i
uruar suksese në vazhdim të

karrierës profesionale. “Pas
përmbylljes së këtij
bashkëpunimi, klubi shpreh
vlerësimin për angazhimin dhe
kontributin e trajnerit Curri
gjatë periudhës në krye të
skuadrës, duke i dëshiruar suk-
sese të mëtejshme në karrierën
e tij profesionale”, është thënë
në komunikatën e klubit.

Gjilani ka theksuar se synon ta
mbyllë këtë kapitull në frymë
profesionale dhe me respekt të
ndërsjellë. “Sport Club Gjilani e
konsideron të rëndësishme
ruajtjen e raporteve korrekte
dhe profesionale, duke e mbyl-
lur këtë kapitull me respekt të
ndërsjellë dhe mirënjohje për
bashkëpunimin e deritan-

ishëm”, është thënë në njoftim.
Klubi nuk ka dhënë hollësi të
tjera lidhur me arsyet e ndër-
prerjes së bashkëpunimit,
ndërsa ka bërë me dije se për
zhvillimet e ardhshme rreth
organizimit të shtabit teknik
do ta informojë opinionin
publik me kohë përmes
kanaleve zyrtare.

Gjilani ndan rrugët me Debatik Currin

PRISHTINË, 12 TETOR - Malisheva
ka marrë kreun e tabelës së Albi
Mall Superligës së Kosovës në
futboll pas fitores 1:0 ndaj
Dritës në kuadër të xhiros së
tetë. Ndërkohë, Prishtina është
ndalur në barazim pa gola nga
Dukagjini, duke mos arritur ta
vazhdojë serinë prej gjashtë
fitoreve radhazi.
Malisheva e ka siguruar fitoren
në udhëtim falë golit të Xhemal
Ibishit, i cili ka realizuar në
minutën e 58. Kjo ka qenë
fitorja e tretë radhazi për
skuadrën e cila tashmë ka
grumbulluar 19 pikë, aq sa edhe
Prishtina, por renditet e para në
tabelë.
Prishtina nuk ka arritur ta gjejë
rrugën drejt golit në përballjen
me Dukagjinin, e zhvilluar të
dielën në mbrëmje në Kampin
Nacional të FFK-së në Hajvali,
nën reshjet e vazhdueshme të
shiut. 
Portieri i Dukagjinit, Kenan
Haxhihamza, është dalluar me
disa pritje vendimtare, duke

ndihmuar skuadrën e tij të
marrë një pikë të rëndësishme.
Prishtina mbetet me 19 pikë dhe
ka një ndeshje më pak të
zhvilluar, atë kundër Dritës.
Fitore në këtë xhiro ka shënuar
edhe Ballkani, i cili e ka
mposhtur Llapin me rezultat 1:0
në stadiumin “Zahir Pajaziti” në

Podujevë. Golin e vetëm të
takimit e ka realizuar Albin
Berisha në minutën e 60, duke
ia siguruar skuadrës nga
Suhareka fitoren e parë pas tri
ndeshjeve. Me këtë sukses
Ballkani ka arritur në 13 pikë,
ndërsa Llapi mbetet në pozitën
e parafundit me vetëm tri pikë,

pas humbjes së shtatë në këtë
edicion.
Ndeshja ndërmjet Drenicës dhe
Feronikelit 74 ka përfunduar me
rezultat të barabartë, 2:2.
Mysafirët kanë kaluar në epërsi
në minutën e dytë me golin e
Lorik Dobratiqit, ndërsa
Kreshmir Luetiq ka shënuar
autogol tre minuta më vonë,
duke barazuar rezultatin. Në
pjesën e dytë Genc Hamiti e ka
kaluar Drenicën në epërsi në
minutën e 62-të, por Ibrahim
Cërvadiku ka shënuar për
Feronikelin 74 dhjetë minuta
më vonë, duke vendosur
rezultatin përfundimtar. Në
minutat shtesë, Feronikeli 74 ka
pretenduar për penallti, por pas
rishikimit të aksionit në VAR
është konstatuar pozitë jashtë
lojës gjatë ndërtimit të aksionit.
Ndërkaq, Vushtrria e ka
regjistruar fitoren e parë në këtë
edicion, duke e mposhtur
Gjilanin me rezultat 1:0. Golin
vendimtar e ka shënuar Urim
Statovci në minutën e 60.

Vushtrria ka arritur në tri pikë,
aq sa ka edhe Llapi, ndërsa
Gjilani mbetet me 11 pikë.
Malisheva dhe Prishtina
kryesojnë me nga 19 pikë,
ndërsa Dukagjini dhe Ballkani i
ndjekin me nga 13. Në pjesën e
poshtme të tabelës, Llapi dhe
Vushtrria kanë nga tri pikë.
Vushtrria e ka regjistruar fitoren
e parë të sezonit, ndërsa Llapi
vazhdon të kalojë nëpër një
periudhë të vështirë rezultatesh.

MALISHEVA, LIDERE E SUPERLIGËS SË KOSOVËS NË FUBOLL 

PRIZREN, 12 TETOR - KB Bashkimi
nuk do të jetë në gjendje ta
zhvillojë ndeshjen e xhiros së
dytë të fazës së grupeve në
FIBA Europe Cup. Bashkimi
është dashur të përballet sonte
(e martë) në udhëtim me
Manchesterin, në një ndeshje
që i takon Grupit F. Megjithatë,
skuadra nga Prizreni nuk ka
mundur të udhëtojë drejt
Anglisë për shkak të

problemeve me vizat. Klubi ka
njoftuar edhe FIBA-n, duke
kërkuar shtyrjen e ndeshjes.
Në njoftimin e Bashkimit është
bërë me dije se klubi i ka
përmbushur me kohë të gjitha
procedurat dhe kërkesat e
nevojshme për aplikim për
viza, por nuk ka marrë asnjë
përgjigje lidhur me pajisjen e
anëtarëve të ekipit me to. “Si
pasojë e kësaj situate, ekipi nuk

mund të udhëtojë dhe ta
zhvillojë ndeshjen e paraparë
sipas planifikimit. Për këtë
arsye, klubi i është drejtuar
FIBA-s me kërkesë për shtyrjen
e ndeshjes dhe caktimin e një
date të re, në mënyrë që ekipi ta
ketë mundësinë të pajiset me
vizat e nevojshme dhe të
udhëtojë për ta zhvilluar
ndeshjen”, është thënë në
njoftimin e Bashkimit.

Bashkimi ka theksuar se i ka
ndërmarrë me kohë të gjitha
veprimet dhe i ka përmbushur
procedurat e kërkuara, por
mungesa e përgjigjes për vizat
ia ka pamundësuar realizimin e
udhëtimit. Javën e kaluar
Bashkimi e nisi me fitore fazën
e grupeve të FIBA Europe Cup,
duke e mposhtur në Prizren
skuadrën letoneze Valmiera.

KB BASHKIMI NUK UDHËTON NË MANCHESTER, 
SHKAK PROBLEMET ME VIZAT

RENDITJA TABELARE
PAS XHIROS SË TETË

1. Malisheva - 19 pikë
2. Prishtina - 19 pikë
3. Dukagjini - 13 pikë
4. Ballkani - 13 pikë
5. Drita - 11 pikë
6. Gjilani - 11 pikë
7. Drenica - 10 pikë
8. Feronikeli 74 - 7 pikë
9. Llapi - 3 pikë
10. Vushtrria - 3 pikë

- “Lisi Group” SH.P.K. me numër Unik
Identifikues: 810845167 bënë ulje të
kapitalit nga 140,000.00 në 1000.

- Vjosa (Jusuf) Gradinaj, shpall të
pavlefshme certifikatën e dhënies së
Provimit të Jurisprudencës, me nr.
91/2017, të lëshuar në Prishtinë më
13.03.2017, për provimin e jurispru-
dencës të dhënë më 31.01.2017, nga
Ministria e Drejtësisë.

- Vjosa Jusuf Gradinaj  shpall të pavlef-
shme  diplomën  LL.M. (Master) në
Kontrata dhe të Drejtën Komerciale,
në emër të, nr. 1689, të lëshuar më
27.02.2018, nga Universiteti i
Prishtinës “Hasan Prishtina” –
Fakulteti Juridik.

- “Master Build SRL Dega në Kosovë”
shpall të pavlefshme certifikatën e biz-
nesit me nr. Unik Identifikues:
811932583.

- Thot Ratkoceri shpall të pavlefshme
dëftesat si dhe diplomën e shkollës së
mesme “28 Nëntori” shkolla Teknike
Prishtinë.

- Driton Bucaj shpall te pavlefshme
dëftesat e kl l - Vlll shfmu “ Abdyl
Frasheri “ Prizren.

- Armend Hoxhaj shpall te pavlefshme
3 dëftesat dhe diplomën Q K “11
Marsi “ Prizren.

- Trim Rezniqi shpall të pavlefshme
dëftesën e kl.10 të sh.m.p “Gjon N.
Kazazi” Gjakovë.

- Sokol Haxhikadrija shpall të pavlef-
shme diplomën e gjimnazit “Hajdar
Dushi” Gjakovë. 

- Elidon Pylla B.I. shpall të pavlefshme
certifikatën e TVSH-së,  me nr.
33049408.

- Elidon Pylla B.I. shpall të pavlefshme
certifikatën e biznesit me nr.
811149542 të lëshuar nga ARBK.

- Genti Kurhasku shpall të pavlefshme
certifikatën e maturës shtetërore të
sh.m. mjekësisë “Hysni Zajmi”
Gjakovë.

- Sebastjan Prenka shpall të pavlef-
shme dëftesën e plotë shf.f.m.u
“Ahmet Rrustemi” Bec Gjakovë  nga kl.
1-5 dhe 6-9.

- Xhelal Halilosmani shpall të pavlef-
shme dëftesat dhe diplomën e sh.m.
Ekonomike “Kadri Kusari” Gjakovë.

- Diana Morina shpall të pavlefshme
dëftesat e kl. 1.2.3.4 dhe diplomën e
Gjimnazit “Hajdar Dushi” Gjakovë.

- Albana Gjocaj nga Juniku shpall të
pavlefshme diplomën e universiteti
Publik “Fehmi Agani” Gjakovë, drejtimi
Infermieri, Bachelor me nr. 104.

>> SHPALLJE TË VOGLA <<

